
ABSTRAK

Penggunaan  gambar  rajah  dalam sesi  pengajaran  dapat  membantu  pelajar 

dalam  memahami  konsep  Fizik  dan  seterusnya  membantu  dalam  menyelesaikan 

masalah tentang Gerakan Linear. Kajian tindakan ini bertujuan untuk memperbaiki 

cara  pengajaran  guru  melalui  pengajaran  menggunakan  gambar  rajah  disamping 

meningkatkan keupayaan pelajar menyelesaikan masalah Gerakan Linear. Kajian ini 

melibatkan 29 orang pelajar kelas 5SNA di SMK Taman Sutera, Johor Bahru. Alat 

kajian  yang  digunakan  dalam  kajian  ini  ialah  Ujian  Keupayaan  Menyelesaikan 

Masalah  Gerakan  Linear  (UKMMGL)  untuk  mengetahui  tahap  keupayaan 

menyelesaikan  masalah  Gerakan  Linear  pelajar  sebelum  dan  selepas  pengajaran 

menggunakan  gambar  rajah.  Data  yang  diperolehi  dianalisis  untuk  mendapatkan 

peratusan,  min  purata,  ujian-t  dan  nilai  kolerasi  Pearson  ‘r’.  Hasil  dapatan 

menunjukkan tahap keupayaan menyelesaikan masalah Gerakan Linear meningkat 

dari  sebelum pengajaran dengan skor min 33.48 kepada 53.31 selepas pengajaran 

menggunakan gambar rajah.  Analisis  ujian-t  menunjukkan perbezaan yang bererti 

bagi tahap keupayaan menyelesaikan masalah Gerakan Linear sebelum dan selepas 

pengajaran  menggunakan  gambar  rajah  (t  =  -5.841,  p<.05).  Analisis  kolerasi 

menunjukkan hubungan positif  yang rendah dan bererti  (r  = 0.365, p<.05) antara 

penggunaan gambar rajah dengan tahap keupayaan menyelesaikan masalah Gerakan 

Linear selepas pengajaran menggunakan gambar rajah. Dapatan kajian ini memberi 

implikasi  bahawa  pengajaran  menggunakan  gambar  rajah  dapat  membantu 

meningkatkan keupayaan menyelesaikan masalah Gerakan Linear. Guru mendapati 

startegi  pengajaran yang menggunakan gambar rajah bagi menyelesaikan masalah 

Gerakan Linear boleh diteruskan kepada pelajar sewaktu di dalam kelas. 

ABSTRACT

The use of  diagrams in teaching is  to  help students  in understanding the  

concepts of Physics and help them to solve problems in Linear Motion. This action  

research aims to improve the teacher’s  instruction using diagrams as well  as to  

enhance students' ability to solve problems in Linear Motion. The study involved 29  

students of class 5SNA at SMK Taman Sutera,  Johor Bahru. A set  of test  called  

Ujian Kemahiran Menyelesaikan Masalah Gerakan Linear (UKMMGL) is used to  

measure the level of problem solving of Linear Motion before and after the teaching.  

The data was analyzed using percentage, mean, t-test and Pearson correlation value  

of  'r'.  The  results  showed  that  the  level  of  problem  solving  of  Linear  Motion  

increased from before teaching with mean score 33.48 to 53.31 after the instruction.  

The t-test analysis showed a significant difference on the level of problem solving  

Linear motion before and after the instruction using diagram (t = -5841, p<.05). The  

correlation analysis showed a low positive and significant relationship (r = 0365, p  

<.05) between the use of diagrams and the ability to solve problems after teaching  

using  diagram.  These  findings  imply  that  the  teaching  of  Linear  Motion  using  

diagrams can help improve problem solving in Linear Motion. Teaching strategies  

that use diagrams to solve Linear Motion can be used in classroom.

BAB 1 

 

 

 

 

PENGENALAN 

 

 

 

 

1.1 Pendahuluan 

 

 

 Penggunaan gambar rajah boleh membantu pelajar untuk memahami dan 

membolehkan pelajar cepat menguasai konsep-konsep yang dipelajari dalam mata 

pelajaran Sains dan Matematik (Mohd Yusoff Nordin, 2008). Selain itu, gambar 

rajah menyediakan bahasa sejagat (universal language) berdasarkan struktur 

hubungan dan logik. Setelah mempelajari kaedah-kaedah dan simbol yang biasa 

digunakan di dalam gambar rajah, mereka boleh menyampaikan maklumat dan 

seterusnya dapat merentasi halangan bahasa (Mayoux, 2003). Tanpa gambar rajah, 

sesuatu masalah akan menjadi lebih sukar untuk diselesaikan (Beckmann, 2004). 

  

 

 Mata pelajaran Fizik merupakan sains yang paling asas dan dikenali sebagai 

mata pelajaran yang sukar terutamanya dari sifatnya dalam menyelesaikan masalah. 

Tambahan pula, sebagai mata pelajaran yang mempunyai kaitan dengan kuantiti 

fizikal dan matematik, hampir semua cabang fizik adalah berkenaan dengan 

penyelesaian masalah (Ogunleye, 2009). Kesemua masalah dan peperiksaan bagi 

mata pelajaran Fizik bukan sahaja memerlukan pengetahuan pelajar mengenai 

konsep-konsep dalam Fizik tetapi juga melibatkan kemahiran pelajar dalam 

menyelesaikan masalah (Styer, 2002). Maka, pelajar perlu didedahkan dengan 

kemahiran tertentu dalam menyelesaikan masalah untuk membantu pelajar 

memahami konsep Fizik dengan baik terutamanya dalam tajuk Gerakan Linear. 

 

 

 

 

1.2 Latar Belakang Masalah 

 

 

Dalam satu tinjauan tentang mengapa pelajar di United Kingdom tidak 

berminat untuk  belajar fizik didapati bahawa mereka menganggap fizik adalah satu 

mata pelajaran yang susah (William et al., 2003). Kurang pemahaman berkenaan 

masalah menunjukkan indeks persetujuan yang paling tinggi bagi kesukaran pelajar 

dalam penyelesaian masalah dan indeks persetujuan menyatakan bahawa dengan 

merancang langkah-langkah dengan lengkap tentang bagaimana menyelesaikan 

masalah dapat meningkatkan kemahiran penyelesaian masalah pelajar (Ogunleye, 

2009). Oleh itu, guru perlu mengenalpasti kelemahan pengajaran dalam usaha 

membantu pelajar menyelesaikan masalah. Satu cara yang boleh dilakukan adalah 

melalui kajian tindakan. 

 

 

 Menurut Standard Kualiti Pendidikan Malaysia (SKPM), antara tujuan kajian 

tindakan dilakukan adalah untuk menggalakkan guru menyelesaikan masalah amalan 

harian dengan membuat refleksi dalam usaha mencari strategi baru serta membuat 

penambahbaikan. Justeru, guru diberi kuasa untuk membuat keputusan dalam bilik 

darjahnya bagi tujuan membaiki kekurangan semasa pengajaran (Bahagian 

Perancangan dan Penyelidikan Dasar Pendidikan, 2008). Penyelidik yang juga 

merupakan seorang guru mempunyai tanggungjawab untuk mereflek cara 

pengajarannya dan menilai prestasi pelajar dalam mata pelajaran yang diajar. 

Elliot dan Adelman (1976) pula berpendapat kajian tindakan ialah satu 

pendekatan penyelidikan yang berusaha untuk meningkatkan mutu profesionalisme 

guru dengan cara menyelidik situasi sosial di sekolah yang bertujuan membaiki 

kualiti amalan guru. McNiff (1998) pula mentakrifkan kajian tindakan sebagai nama 

yang diberikan kepada pergerakan yang semakin popular dalam penyelidikan 

pendidikan yang menggalakkan guru-guru untuk menjadi refleksi kepada amalan 

mereka dalam usaha untuk meningkatkan kualiti pendidikan untuk diri mereka 

sendiri dan juga pelajar-pelajar mereka. Adalah menjadi tanggungjawab penyelidik 

yang merupakan seorang guru untuk mengenalpasti kelemahan dalam pengajaran dan 

memperbaiki kelemahan tersebut dalam usaha membantu pelajar untuk memahami 

apa yang dipelajari dan sekaligus dapat meningkatkan pencapaian dalam mata 

pelajaran fizik. Selain itu, kajian tindakan yang dibuat oleh guru merupakan satu 

usaha untuk meramaikan dan menyahut seruan Kementerian Pelajaran Malaysia 

dengan membuat kajian tindakan. 

 

 

Analisis item soalan Fizik Kertas 2 Peperiksaan Pertengahan Tahun 

Tingkatan 4 2010 di Sekolah Sekolah Menengah Kebangsaan (P) Sultan Ibrahim, 

Johor Bahru menunjukkan pelajar masih berada di tahap sederhana bagi tajuk 

Gerakan Linear dimana hanya 36.57% pelajar yang dapat menjawab dengan betul 

untuk tajuk tersebut (Noor Izyan, 2012). Selain daripada itu, analisis item soalan 

Fizik Kertas 2 Peperiksaan Pertengahan Tahun Tingkatan 4 2012 yang dijalankan 

oleh penyelidik bagi pelajarnya di SMK Taman Sutera, Johor Bahru juga 

menunjukkan tahap penguasaan pelajar masih berada di tahap yang sederhana dalam 

tajuk Gerakan Linear (sila rujuk Jadual 1.1). 

Jadual 1.1: Analisis item Peperiksaan Pertengahan Tahun Tingkatan 4 di SMK 

Taman Sutera, Johor Bahru pada tahun 2012 

 

No. 

Soalan 

Topik Bil 

Pelajar 

(Y) 

Bil 

Pelajar 

Jawab 

Betul 

(>50%) 

(X) 

% Betul IK = X 

         Y 

Tafsiran 

Item 

1 Measurements 54 34 31.48 0.6296 Mudah 

2 Linear Motion 54 19 20.37 0.3518 Sederhana 

3 Motion Graph  54 27 27.78 0.5000 Mudah 

4 Inertia 54 32 37.04 0.5926 Mudah 

5 Momentum 54 22 33.33 0.4074 Sederhana 

6 Impuse and 

Impulsive force 

54 25 27.78 0.4630 Sederhana 

7 Linear Motion 54 18 16.67 0.3333 Sederhana 

8 Safety features 

in Vehicles 

54 28 31.48 0.5185 Mudah 

  

 

Hasil kajian yang telah dijalankan oleh Seth et al. (2007) menunjukkan 

bahawa tahap pencapaian pelajar-pelajar di Negeri Johor dalam Ujian Kemahiran 

Menyelesaikan Masalah Fizik (UKMMF) untuk tajuk Gerakan Linear berada pada 

tahap yang sederhana dan bukan pada tahap yang baik.  Gerakan Linear adalah satu 

subtopik yang melibatkan pemahaman konsep Fizik dan aplikasi Matematik. Pelajar 

mengakui bahawa tajuk mekanik merupakan topik yang sukar kerana ia melibatkan 

kemahiran Matematik (Lilia Halim et al., 2002). 

 

 

Terdapat beberapa faktor yang telah dikenal pasti menjadi sebab mengapa 

pelajar menghadapi kesukaran dalam menyelesaikan masalah (Ogunleye, 2009). 

Antaranya ialah pelajar dilihat gagal dalam membina makna daripada pernyataan 

masalah. Pelajar juga tidak dapat mengaitkan makna masalah dengan struktur 

pengetahuan mereka, atau kekurangan struktur pengetahuan yang sesuai untuk 

pelajar kaitkan dengan masalah yang berkaitan (Ogunleye, 2009). Membuat gambar 

rajah dapat membantu pelajar memahami masalah dan mengenalpasti kehendak 

soalan (Beckmann, 2004). 

 

 

 Pelajar dapat menghasilkan pendapat tersendiri melalui penilaian mereka 

terhadap sesuatu maklumat dan dapat membuat tafsiran secara kritis dan kreatif 

dengan menggunakan gambar rajah. Tanpa gambar rajah yang lengkap pelajar 

seolah-olah menerima pengetahuan baru tanpa ada kesinambungan dengan 

pengetahuan sedia ada mereka (Norliana Hashim, 2005). 

 

 

Secara ringkasnya, pelajar tidak dapat menyelesaikan masalah dalam tajuk 

Gerakan Linear kerana pelajar tidak dapat memahami kehendak soalan dengan baik. 

Salah satu cara yang boleh dilakukan untuk membantu pelajar memahami kehendak 

soalan adalah dengan membuat gambar rajah. Gambar rajah yang dilukis dengan 

baik dapat memberi makna kepada pelajar dan sekaligus pelajar dapat menyelesaikan 

masalah yang diberi (Ogunleye, 2009). Menurut Moses (1982), penggunaan gambar 

rajah yang dibuat boleh membantu pelajar dalam menyatakan semula maksud soalan 

dengan menggunakan perkataan mereka sendiri. 

 

 

 

 

1.3 Pernyataan Masalah 

 

 

 Masalah utama pelajar dalam menyelesaikan adalah mereka tidak memahami 

kehendak soalan yang dikemukakan  (Soong et al., 2009). Mereka gagal mengaitkan 

maklumat yang diberikan dan seterusnya gagal dalam memahami soalan. Masalah ini 

berkemungkinan berpunca daripada pengajaran guru yang kurang jelas dan 

menyebabkan pelajar tidak dapat memahami apa yang disampaikan oleh guru. 

Penggunaan gambar rajah dapat membantu pelajar dalam memahami kehendak 

soalan. Oleh itu, sesi pengajaran yang menggunakan gambar rajah akan dijadikan 

sebagai pelaksanaan tindakan dalam permasalahan ini. Kajian ini dijalankan untuk 

membaiki amalan pengajaran guru disamping melihat keberkesanan penggunaan 

gambar rajah dalam meningkatkan keupayaan pelajar dalam menyelesaikan masalah 

Gerakan Linear. 

 

 

 

 

1.4 Objektif Kajian 

 

 

 Terdapat dua jenis objektif dalam membuat kajian ini iaitu objektif umum 

dan objektif khusus. Objektif umum adalah untuk memperbaiki dan meningkatkan 

pengajaran guru dalam tajuk Gerakan Linear. Objektif khusus pula adalah seperti 

berikut: 

 

(i) Mengenalpasti keberkesanan penggunaan gambar rajah dalam 

meningkatkan keupayaan menyelesaikan masalah Gerakan Linear. 

 

(ii) Membantu pelajar agar dapat menggunakan gambar rajah dalam 

menyelesaikan masalah dalam Gerakan Linear. 

 

 

 

 

1.5 Persoalan Kajian 

 

 

Merujuk kepada objektif kajian di atas, beberapa persoalan kajian telah dibina 

seperti berikut: 

(i) Apakah tahap keupayaan pelajar menyelesaikan masalah Gerakan 

Linear sebelum pengajaran menggunakan gambar rajah? 

 

(ii) Apakah tahap keupayaan pelajar menyelesaikan masalah Gerakan 

Linear selepas pengajaran menggunakan gambar rajah? 

 

(iii) Adakah terdapat perbezaan yang bererti dalam tahap keupayaan 

pelajar menyelesaikan masalah Gerakan Linear selepas pengajaran 

menggunakan gambar rajah? 

 

(iv) Apakah tahap penggunaan gambar rajah selepas pengajaran 

menggunakan gambar rajah? 

 

(v)  Adakah terdapat hubungan yang bererti antara tahap penggunaan 

gambar rajah pelajar dengan tahap keupayaan menyelesaikan masalah 

Gerakan Linear selepas pengajaran menggunakan gambar rajah. 

 

 

 

 

1.6 Hipotesis kajian 

 

 

Beberapa hipotesis null telah dibina sebelum kajian ini dijalankan. Hipotesis-

hipotesisnya adalah seperti berikut: 

 

 

H01    –  Tidak terdapat perbezaan yang bererti dalam keupayaan menyelesaikan       

             masalah Gerakan Linear sebelum dan selepas pengajaran menggunakan 

gambar rajah. 

 

H02   –  Tidak terdapat hubungan yang bererti antara tahap penggunaan gambar rajah  

            dengan tahap keupayaan menyelesaikan masalah Gerakan Linear. 

1.7 Kerangka Konsep 

 

Kerangka konsep dalam Rajah 1.1 menunjukkan bahawa dalam kajian ini sesi 

pengajaran menggunakan gambar rajah merupakan rawatan dalam meningkatkan 

keupayaan penyelesaian masalah Gerakan Linear pelajar. Hubungan penggunaan 

gambar rajah dengan keupayaan menyelesaikan masalah akan dikenal pasti untuk 

mengetahui keberkesanan pengajaran dalam meningkatkan keupayaan 

menyelesaikan masalah pelajar bagi tajuk Gerakan Linear. Pengajaran yang 

menggunakan gambar rajah ini akan dibaiki kelemahannya setelah dapat dikenalpasti 

kelemahannya ketika menggunakannya. 

 

 

 

 

 

 

 

 

 

 

 

 

 

 

 

 

 

 

 

 

 

Rajah 1.1: Kerangka Konsep Kajian 

MEREFLEK 

 

 

MEMERHATI 

 

 

MERANCANG 

 

 

 

BERTINDAK 

 

Keupayaan 

Penyelesaian 
 

 

TINJAUAN AWAL 
 

 

 

Hubungan antara 

penggunaan gambar 

rajah dengan keupayaan 

menyelesaikan masalah 

Gerakan Linear 

1.8 Kepentingan Kajian 

 

 

 Kajian ini dijalankan adalah untuk mengenal pasti kesan pengajaran 

menggunakan gambar rajah dalam menyelesaikan masalah berkaitan tajuk Gerakan 

Linear di kalangan pelajar Tingkatan Lima. Pelajar diharapkan dapat menggunakan 

gambar rajah dalam menyelesaikan masalah Gerakan Linear pada masa akan datang 

dan membantu meningkatkan prestasi dalam ujian dan peperiksaan. Selain daripada 

itu, kajian ini diharapkan dapat memberi faedah kepada guru-guru yang mengajar 

tajuk Gerakan Linear dan seterusnya dapat meningkatkan kefahaman pelajar 

terhadap konsep Gerakan Linear. 

 

 

Melalui kajian ini juga diharapkan pihak Kementerian Pelajaran Malaysia 

dapat menggalakkan guru-guru Fizik supaya membina gambar rajah sebagai satu 

cara dalam pengajaran untuk menyelesaian masalah Fizik. Ini adalah supaya guru-

guru dapat membantu pelajar untuk memahami konsep Fizik dan menyelesaikan 

masalah berkaitan tajuk Gerakan Linear dengan menggunakan gambar rajah. Ia 

sekaligus dapat meningkatkan prestasi pelajar. Selain itu, selaras dengan ciri penting 

kajian tindakan dimana guru dapat terlibat secara langsung dalam usaha 

memperbaiki amalan pendidikan dan menambahkan kefahaman terhadap amalan 

tersebut (Bahagian Perancangan dan Penyelidikan Dasar Pendidikan, 2008). Secara 

tidak langsung guru akan lebih mengetahui masalah sebenar yang dihadapi oleh 

pelajar mereka semasa sesi pengajaran di dalam kelas. 

1.9 Definisi Istilah 

 

 

Terdapat beberapa istilah yang digunakan dalam kajian ini. Istilah-istilah 

tersebut ditakrifkan mengikut konteks kajian yang dijalankan. 

  

 

1.9.1 Kaedah gambar rajah 

 

 Gambar rajah merupakan grafik yang direka untuk menyampaikan maklumat 

dan ia merupakan satu cara alternatif untuk berhubung dengan maklumat dan 

prosesnya adalah penting. Penggunaan gambar rajah yang terkandung dalam Model 

Helleh & Heller (1995) semasa langkah menjelaskan Fizik membantu pelajar untuk 

memahami kehendak soalan. 

  

 

1.9.2 Penyelesaian masalah 

 

Bolton dan Ross (1997) menyatakan bahawa penyelesaian masalah adalah 

satu kemahiran yang kompleks dan tidak mudah untuk diperoleh. Maka pelajar perlu 

dibimbing untuk membangunkan kemahiran ini. 

 

 

1.9.3 Gerakan Linear 

 

Gerakan Linear merupakan satu topik kecil yang terkandung dalam bab dua 

iaitu Daya dan Gerakan (Force and Motion) dalam mata pelajaran Fizik tingkatan 

empat (Pusat Perkembangan Kurikulum, 2005). 

1.9.4 Kajian Tindakan 

 

 

Kajian tindakan melibatkan pengamal iaitu guru mencuba untuk memperbaiki 

pengajaran mereka melalui satu kitaran yang melibatkan empat proses iaitu 

perancangan, pelaksanaan, pemerhatian dan refleksi (Kember dan Gow, 1992). 

 

 

 

 

1.10 Rumusan 

 

 

 Dalam bab satu ini, beberapa perkara telah dibincangkan seperti pengenalan 

kepada kajian, latar belakang masalah kajian, objektif kajian serta persoalan kajian. 

Selain itu, kepentingan kajian ini bagi pelajar, guru dan Kementerian Pelajaran 

Malaysia juga dibincangkan. Skop kajian ini pula hanya menguji keupayaan 

menyelesaikan masalah bagi tajuk Gerakan Linear sahaja. Justeru itu, diharapkan 

kandungan dalam bab satu ini dapat memberi gambaran yang jelas tentang kajian 

keberkesanan pengajaran kaedah gambar rajah dalam meningkatkan keupayaan 

penyelesaian masalah tajuk Gerakan Linear yang merupakan subtopik bagi tajuk 

Daya dan Gerakan untuk tingkatan empat ini. 

